
ECAD6007-C  1602259  
 

Tudalen 1 
 

Gwerthusiad beirniadol a nodi’r camau addysgu a 

dysgu nesaf sy’n canolbwyntio ar astudiaeth achos 

dysgwr unigol neu grŵp o ddysgwyr, sy’n seiliedig 

ar ddigwyddiad beirniadol a arsylwyd. 

 

Cyflwyniad 

Pwrpas yr aseiniad hwn yw dehongli ac adfyfyrio ar ddigwyddiad beirniadol a arsylwyd, gan 

nodi’r canfyddiadau a’u cysylltu gyda’r llenyddiaeth er mwyn gwella’r addysgeg er fudd y 

disgyblion. Penderfynwyd defnyddio digwyddiad beirniadol fel dull oherwydd ei fod yn arwain 

at adfyfyrio’n naturiol, gan ganiatáu i’r ymarferydd archwilio pam wnaeth yr hyn a 

ddigwyddodd digwydd gan hefyd ystyried beth yw goblygiadau hyn ar gyfer dysgu ac 

addysgu (Tripp, 1993).  

Mi fydd y digwyddiad beirniadol yn cael ei gyflwyno’n gyntaf yn yr adran Arsylwi, a chaiff 

ddisgrifiad ac esboniad o’r dulliau arsylwi cyfranwyr, astudiaeth achos a digwyddiad 

beirniadol eu nodi nesaf yn yr adran Methodoleg (Cohen, Manion & Morrison, 2007; Tripp, 

1993). Yn dilyn hyn mi fydd esboniad manwl o’r digwyddiad beirniadol yn yr adran Pedwar 

Pwrpas, lle fydd cysylltiadau yn cael i’w gwneud rhwng y digwyddiad a 4 diben Donaldson 

(2015), sef sail y cwricwlwm newydd o ran datblygiad gydol oes y disgybl. Caiff yr hyn a 

arsylwyd ei gysylltu â’r llenyddiaeth yn yr adran Adolygiad Llenyddiaeth, gyda ffocws 

penodol ar effaith gwahaniaethu ac asesu ar gyfer dysgu (AaGD) ar gynnydd disgyblion 

(Hattie, 2012; Black & Wiliam, 1998). Yn deillio o’r canfyddiadau, mi fydd awgrymiadau o sut 

i wella’r ymarfer o addysgu yn cael i’w cynnig yn yr adran Adfyfyrio, gan ddefnyddio cylchred 

adfyfyrio Gibbs (1988 dyfynnwyd yn Bassot, 2016) fel sail i’r ymarfer (Wiliam, 2018). Yn olaf, 

caiff y ddadl ei chrynhoi yn yr adran Casgliadau. 

 

Arsylwi 

Arsylwyd y digwyddiad beirniadol yn nosbarth Blwyddyn 3, o fewn ysgol gynradd yn Ne-

orllewin Cymru. Er mwyn trafod canfyddiadau’r ymchwil yn foesegol, ni enwir yr ysgol. Yn ôl 

canllawiau moeseg BERA (2018, tud.21), mae’n hanfodol sicrhau anhysbysrwydd a 

chyfrinachedd ar gyfer pob sefydliad a’r unigolion ag arsylwyd i gyflawni ymchwil moesegol 

cywir. Felly, wrth drafod yr ysgol yn yr aseiniad fe’i galwyd yn Ysgol X er mwyn sicrhau ei 

anhysbysrwydd.  

Ysgol cyfrwng Cymraeg yw Ysgol X, gyda gwersi Saesneg yn dechrau yn Gyfnod Allweddol 

2 (CA2). Daw 52% o’r disgyblion o deuluoedd lle Cymraeg yw iaith y cartref (Estyn, 2018a). 

Mae yna 166 o ddisgyblion yn yr ysgol, gyda thua 7-8% ar gyfartaledd yn derbyn prydau 

ysgol am ddim (Fy Ysgol Leol, 2018; Estyn, 2018a). Ysgol categori melyn yw Ysgol X, sef ail 

gategori'r Llywodraeth (Fy Ysgol Leol, 2018). Golygir hyn bod yna welliannau posib i’w 

cyflawni, a fydd yr ysgol yn ceisio cyflawni'r rhain gyda chymorth wedi’i theilwra o’r 

Llywodraeth (Llywodraeth Cymru, 2019a). 

 

Yn y dosbarth lle arsylwyd y digwyddiad beirniadol, roedd yna 2 aelod o staff: yr athrawes a’r 

cynorthwyydd dosbarth, ac 19 o ddisgyblion 7-8 mlwydd oed: 12 bachgen a 7 merch. Gwers 

Saesneg ar enwau ac ansoddeiriau oedd y wers. Nid oedd gan y disgyblion lawer o 

wybodaeth flaenorol am y pwnc, gan mai ond eu hail wers Saesneg yn CA2 ydoedd. Gan 

fod disgyblion y dosbarth yn allu cymysg gwnaeth yr athrawes gwahaniaethu’r disgyblion 

mewn i 3 grŵp a oedd yn gwneud tasgau gwahanol.  

 

Methodoleg 

Yn ystod y cyfnod o arsylwi, defnyddiwyd amrywiaeth o ddulliau gwahanol wrth gasglu 

gwybodaeth, gan gynnwys arsylwi cyfranwyr, astudiaeth achos a digwyddiad beirniadol. 

Nodwyd y canfyddiadau o’r arsylwi cyfranwyr ar daflenni arsylwi (gweler Atodiadau 1a, 2a, 

3a a 4a).  

Defnyddiwyd y dull o arsylwi cyfranwyr gan fod hyn yn caniatáu i’r ymchwilydd rhyngweithio 

gyda’r disgyblion, staff a’r amgylchedd (Lin, 2016). Caniateir hyn i’r ymchwilydd gasglu data 

ansoddol ar effaith wahanol ffactorau ar agweddau’r disgyblion tuag at ddysgu ac addysgu 

(Cottrell, 2014). Wrth gymharu hyn a’r dull o arsylwi ymhell lle nad oes rhyngweithio, mae’n 

bosib allai tuedd a phrofiadau blaenorol yr ymchwilydd lliwio ei farn am y sefyllfa wrth arsylwi 

ymhell, gan felly arwain at gamddealltwriaeth neu ddadansoddiad anghywir o’r sefyllfa 

(Wisker, 2008).  

 

Mantais arall o’r dull yw bod yr arsylwi yn digwydd yn yr amgylchedd naturiol, ac felly mae 

ymddygiadau’r cyfranogwyr yn debygol o arddangos y rheolau ac arferion cudd o fewn yr 

amgylchedd (Guest, Namey & Mitchell, 2013). Er hyn, dywed Cohen, Manion a Morrison 

(2007) bod angen i arsylwi cyfranwyr digwydd dros gyfnod hir o amser er mwyn sicrhau nad 

yw’r cyfranogwyr yn newid eu hymddygiad oherwydd presenoldeb yr ymchwilydd. Heb hyn, 

efallai byddai’r cyfranogwyr yn newid eu hymddygiad i ymateb yn y ffordd maent yn feddwl 

mai’r ymchwilydd eisiau iddynt i ymateb (Ary, et al., 2019). Yr enw ar hyn yw’r Effaith 

Hawthorne (Coolican, 2014). Wrth gymhwyso hyn i’r digwyddiad beirniadol ag arsylwyd, 

mae’n bosib wnaeth y staff a’r disgyblion newid eu hymddygiad oherwydd presenoldeb yr 

ymchwilydd. Fodd bynnag, gan fod arsylwi cyfranwyr yn caniatáu fwy o ryngweithio rhwng yr 

ymchwilydd a’r cyfranogwyr, penderfynwyd mai’r dull hwn oedd mwyaf buddiol ar gyfer 

casglu data ansoddol (Lin, 2016). 

 

Yn ychwanegol, fe ddefnyddiwyd astudiaeth achos wrth ymchwilio. Penderfynwyd 

defnyddio’r dull gan ei fod yn gyfannol, sy’n golygu bod yr ymchwilydd yn ystyried yr holl 

ffactorau sy’n effeithio ar ddigwyddiad mewn dyfnder er mwyn ceisio pennu achos ac effaith i 

esbonio’r hyn a ddigwyddodd (Punch, 2009; Sood, 2016; Cohen, Manion & Morrison, 2007). 

Yn ol Cohen, Manion a Morrison (2007) mae hyn yn caniatáu’r casgliad o ddata ansoddol, 

yn hytrach na data meintiol, sy’n fwy defnyddiol ar gyfer dadansoddi digwyddiad beirniadol. 

Er hyn, mae rhai ymchwilwyr yn dadlau nad yw hi’n bosib i gyffredinoli casgliadau astudiaeth 

achos ar gyfer sefyllfaoedd tebyg yn y gymdeithas ehangach (Punch, 2009; Cohen, Manion 

& Morrison, 2007). Yn yr un modd, ni fydd casgliadau’r astudiaeth achos yma yn cael eu 

cyffredinoli oherwydd pwrpas yr ymchwil yw i alluogi’r ymchwilydd i adfyfyrio a gwella 

ymarfer proffesiynol ei hun. O ganlyn felly, mae’r defnydd o astudiaeth achos yn bwrpasol ar 

gyfer yr ymchwil.  

 

O fewn yr astudiaeth achos, fe ddewiswyd un digwyddiad beirniadol i’w astudio yn fanylach 

(gweler Atodiad 1b). Yn ôl Tripp (1993), nid oes angen i ddigwyddiad beirniadol fod yn 

chwyldroadol, ond yn hytrach, sut mae’r digwyddiad yn cael i’w ddadansoddi a’i werthuso 

sy’n ei ddyfarnu yn beirniadol. Mae ymchwilwyr yn dadlau mai un o brif fanteision defnyddio 

digwyddiad beirniadol fel dull ymchwil yw ei fod yn hybu athrawon i adfyfyrio ar eu hymarfer 

broffesiynol er mwyn datblygu o fewn eu proffesiwn (Tripp, 1993; Shapira-Lishchinsky, 

2011). O ganlyn, mae adfyfyrio cyson ar ddigwyddiadau beirniadol yn caniatáu i’r addysgwr i 

symud y dysgu ymlaen wrth bersonoli’r addysgu ar gyfer y disgyblion (Tripp, 1993; Cite, et 

al., 2017). Wrth ystyried hyn, gellir dadlau bod y defnydd o ddigwyddiad beirniadol fel dull 

ymchwil yn debygol o fod yn fanteisiol, gan ei fod yn galluogi’r ymchwilydd i adfyfyrio ar 

ymarfer proffesiynol ei hun a cheisio ei wella. 

 

Pedwar Pwrpas 

Yn 2015, fe argymhellodd yr Athro Donaldson (2015) nifer o ddiwygiadau i’r cwricwlwm 

addysg bresennol yn ffurf cwricwlwm newydd o fewn yr adroddiad Dyfodol Llwyddiannus. 

Cwmpasir y cwricwlwm newydd o 12 egwyddor addysgeg, 3 cyfrifoldeb trawsgwricwlaidd, 6 

maes dysgu a phrofiad a 4 diben sy’n caniatáu i ddisgyblion datblygu i fod “yn ddysgwyr 

uchelgeisiol, galluog”, “yn gyfranwyr mentrus, creadigol”, “yn ddinasyddion egwyddorol, 

gwybodus” ac “yn unigolion iach, hyderus” (Donaldson, 2015, tud.31). Gobeithia Donaldson 

(2015, tud.28) bydd pob ysgol yn ymrwymo i annog datblygiad y disgyblion yn unol â’r 4 

diben er mwyn “hyrwyddo dyheadau uchelgeisiol a phenderfyniad i lwyddo” i holl ddisgyblion 

Cymru. Er mwyn asesu sut mae’r ysgolion yn cyflawni hyn mor belled, fe fydd cysylltiadau yn 

cael i’w gwneud rhwng y digwyddiad beirniadol ag arsylwyd a 2 o’r 4 diben, sef “yn ddysgwyr 

uchelgeisiol, galluog” ac “yn gyfranwyr mentrus, creadigol” (Donaldson, 2015, tud.31).  

Er i 4 digwyddiad beirniadol cael i’w harsylwi, penderfynwyd ffocysu ar un (gweler Atodiad 

1b). O fewn y dosbarth lle arsylwyd y digwyddiad beirniadol penodol, roedd un grŵp yn 

cwblhau tasg lle’r oedd angen iddynt ysgrifennu ansoddeiriau i ddisgrifio cymeriad ar 

nodiadau Post-it. Roedd y grŵp uwch ei gallu’n gwneud tasg gwahanol le’r oedd angen 

iddynt ychwanegu ansoddeiriau ei hun mewn i frawddegau gan ddefnyddio geiriadur. I gadw 

anhysbysrwydd wrth drafod y grwpiau, gelwir y grŵp a oedd yn defnyddio nodiadau Post-it 

yn Grŵp A, a’r grŵp uwch ei gallu’n Grŵp B. Cyn dechrau’r dasg, dosbarthodd yr athrawes 

rhestr o ansoddeiriau allai Grŵp A i’w ddefnyddio, ac yna fe gafodd eiriaduron i’w dosbarthu. 

Fe wnaeth y mwyafrif o Grŵp A defnyddio’r rhain er mwyn canfod ansoddeiriau eraill gallwyd 

i’w ddefnyddio yn annibynnol. Gellir cysylltu hwn gyda’r datblygiad o “ddysgwyr uchelgeisiol” 

a “chyfranwyr mentrus” gan fod Grŵp A yn manteisio ar y cyfle i ddatrys tasg mewn ffordd 

wahanol, gan adnabod her o fewn y gweithgaredd a chymhwyso eu gwybodaeth flaenorol 

i’w gwblhau’n annibynnol (Donaldson, 2015, tud.31). Yn ôl Llywodraeth Cymru (2019b), 

dylai’r addysgu a dysgu o fewn y cwricwlwm newydd ganiatáu i’r disgyblion adnabod y 4 

diben a’u nodweddion, er mwyn cefnogi’u datblygiad. Gellir dadlau efallai bod Ysgol X yn 

hyrwyddo’r cwricwlwm newydd yn effeithiol gan fod y disgyblion wedi manteisio ar y cyfle i 

wneud her ymhellach, sydd yn nodweddiadol o “gyfranwyr mentrus” a “dysgwyr uchelgeisiol” 

(Donaldson, 2015, tud.31). Yn ychwanegol, gan fod y disgyblion wedi cyflawni’r dasg heb 

gyfarwyddyd o’r athrawes, efallai bod hyn yn cyfleu eu cymhelliant cynhenid, sy’n golygu eu 

bod nhw eisiau cyflawni er mwyn gwella’u hun, yn hytrach nag i dderbyn gwobr neu 

gymeradwyaeth, sy’n ffactorau echblyg (Hattie, 2012). Dangosir hyn nad yw’r disgyblion yn 

dibynnu’n ormodol ar gyfarwyddyd yr athrawes, ac eu bod nhw’n mentro’n annibynnol. 

Unwaith eto, gellir cysylltu hyn gyda’r datblygiad o “gyfranwyr mentrus” a “dysgwyr 

uchelgeisiol” (Donaldson, 2015, tud.31). 

Er hyn, wrth gloi’r wers, fe sylweddolodd yr athrawes bod y mwyafrif o Grŵp A wedi 

defnyddio ansoddeiriau eu hun, ac fe wnaeth hi ei cheryddu nhw am ddefnyddio'r rhain yn 

hytrach na defnyddio’r rhestr. O bosib, allai ymateb yr athrawes achosi goblygiadau ar gyfer 

datblygiad y disgyblion o ran y 4 diben. Yn ôl damcaniaeth cyflyru gweithredol Skinner, os 

yw unigolyn yn cael i’w cosbi am arddangos ymddygiad penodol, mae tebygolrwydd o’r 

ymddygiad yn cael i’w ail-adrodd yn lleihau (Smart, 2012). Wrth gymhwyso hyn i ymateb yr 

athrawes, mae’n bosib na fyddai’r disgyblion yn ceisio cwblhau heriau’n annibynnol yn y 

dyfodol, gan eu bod nhw wedi’u ceryddu. O ganlyn, efallai ni fyddai’r disgyblion yn datblygu i 

fod yn “gyfranwyr mentrus” neu’n “ddysgwyr uchelgeisiol” mor gyflym ag y gallent 

(Donaldson, 2015, tud.31). Er mwyn oresgyn hyn yn y dyfodol, mi gaiff hyn eu hail-ystyried 

yn yr adran adfyfyrio. 

 

Adolygiad Llenyddiaeth 

Wrth ystyried canlyniad y digwyddiad beirniadol, byddai’n ddefnyddiol i dalu sylw i’r ymchwil 

ar wahaniaethu er mwyn dehongli pa effaith gaiff gwahaniaethu ar addysgu a dysgu, gan 

yna cymhwyso’r hyn a chanfyddwyd i’r digwyddiad beirniadol. Cwmpasir gwahaniaethu 

effeithiol y broses lle mae athrawon yn addasu tasgau o fewn y cwricwlwm neu eu hymateb 

hwy i’r disgyblion ar sail eu gallu (Davies, 2006; Sutherland & Stack, 2014). Yn ôl Tomlinson 

a Strickland (2005, tud.6), mae yna 5 elfen posib a gellir eu haddasu er mwyn caniatáu 

mynediad i bob disgybl i’r cwricwlwm wrth wahaniaethu, sef: y cynnwys, y broses o ddysgu, 

mynegiad y disgyblion o’r hyn maent wedi eu dysgu, yr effaith a’r amgylchedd addysgu. 

Gellir dadlau bod gwahaniaethu yn broses hanfodol o fewn addysg gan ei fod yn hybu’r 

disgyblion i adnabod eu cryfderau a’u gwendidau, gan hefyd caniatáu’r athrawon i 

ddefnyddio addysgeg ac adnoddau mewn ffordd hyblyg er mwyn cwrdd ag anghenion 

unigryw'r disgybl (Anderson, 2007). Yn ychwanegol, mae’r defnydd o wahaniaethu yn y 

dosbarth yn sicrhau bod anghenion disgyblion ag Anghenion Dysgu Ychwanegol (ADY) yn 

cael i’w cwrdd, gan ganiatáu iddynt ffynnu a chyrraedd eu llawn botensial (Rock, et al., 

2008). Er i bapurau ymchwil Anderson (2007) a Rock, et al. (2008) gael eu cyhoeddi yn yr 

Unol Daleithiau, cydnabyddir yr OECD (2014) y pwysigrwydd o wahaniaethu yn ysgolion 

Cymru er mwyn sicrhau bod yr addysg yn cael ei phersonoli ar gyfer yr amryw o alluoedd o 

fewn y dosbarth. Mae Donaldson (2015) yn grybwyll canlyniadau ymchwil yr OECD (2014) 

yn yr adroddiad Dyfodol Llwyddiannus, sydd yn awgrymu bod gwahaniaethu yn cael i’w 

ystyried yn ymarfer dda ar gyfer ysgolion Cymru. Atgyfnertha hyn bod yr athrawes yn ceisio 

hybu datblygiad y disgyblion, wrth iddi wahaniaethu’r disgyblion mewn i 3 grŵp gwahanol ar 

sail gallu. 

 

Fodd bynnag, mae rhai ymchwilwyr yn cydnabod yr anhawsterau sy’n gallu codi wrth 

wahaniaethu. Credai Hertberg-Davis (2009) bod nifer o athrawon yn gwrthod gwahaniaethu 

gan ei fod yn cymryd fwy o amser i baratoi adnoddau a gwersi ar gyfer grwpiau gwahanol. 

Dadleuwyd nad yw athrawon yn derbyn digon o hyfforddiant i allu gwahaniaethu disgyblion 

ar sail gallu mewn modd boddhaol (Hertberg-Davis, 2009). Yn ychwanegol i hyn, rhaid i’r 



ECAD6007-C  1602259  
 

Tudalen 6 
 

athrawon benderfynu i ba lefel dylen nhw gyflwyno’r tasgau i’r grwpiau gwahanol, sydd yn 

gallu bod yn benderfyniad anodd wrth ystyried bod ymchwil yn dangos bod yna amrediad o 

tua 5 mlynedd yng ngalluoedd disgyblion erbyn Blwyddyn 5 ar gyfartaledd (Long, et al., 

2011; Hattie, 2012). Wrth gymhwyso hyn i’r digwyddiad beirniadol ag arsylwyd, mae’n bosib 

wnaeth yr athrawes cyflwyno tasg rhy hawdd i’r mwyafrif o Grŵp A, gan wnaeth y rhan fwyaf 

o’r disgyblion canfod her annibynnol i gwblhau o fewn y dasg. Er hyn, gallwn ddadlau bod y 

dasg yn addas i rai aelodau o'r grŵp gan nad oedd pawb yn ceisio canfod ansoddeiriau'n 

annibynnol. Dangosir hyn ei bod hi’n anodd gwahaniaethu’n effeithiol er mwyn hybu 

datblygiad a chynnydd pob disgybl unigol o fewn dosbarth (Hattie, 2012). Ond ni ellir gwadu 

pwysigrwydd gwahaniaethu effeithiol, gan fod gwahaniaethu aneffeithiol yn gallu achosi 

goblygiadau ar gyfer cynnydd disgyblion. Gellir dadlau hyn wrth ystyried yr Effaith Pygmalion 

ar ddysgu ac addysgu (Rosenthal a Jacobson, 1968 dyfynnwyd yn Babad, 2015, tud.390). 

Dangosodd yr ymchwil bod disgwyliadau athrawon yn cael effaith ar ddatblygiad a chynnydd 

y disgyblion; os oedd gan yr athro disgwyliadau academaidd uchel ar gyfer ei ddisgyblion, 

roedd y disgyblion yn gwneud fwy o gynnydd o’i gymharu â disgyblion lle nad oedd gan yr 

athro disgwyliadau mor uchel (Babad, 2015). Cefnogwyd y ddamcaniaeth Pygmalion gan 

ystod o ymchwil rhyngwladol pellach (Friedrich, et al., 2015; Wang & Li, 2014; Andersen, 

2018; Szumski & Karwowski, 2019). Wrth gymhwyso’r damcaniaeth ar gyfer y digwyddiad 

beirniadol a gafodd i’w arsylwi, efallai bod hi’n bosib i ddehongli disgwyliadau’r athrawes o’r 

disgyblion yn y wers (Babad, 2015). Gan wnaeth yr athrawes ceryddu Grŵp A am 

ddefnyddio’r geiriadur yn annibynnol, o’i gymharu â Grŵp B a oedd yn cael canfod 

ansoddeiriau eu hun, gellir dehongli bod gan yr athrawes disgwyliadau uwch ar gyfer Grŵp 

B. O ganlyn, pe byddai’r gwahaniaethu yma yn digwydd yn gyson dros gyfnod hirdymor, 

efallai byddai Grŵp A yn dangos llai o gynnydd academaidd o’i gymharu â Grŵp B (Babad, 

2015). Er hyn, dadleuwyd Murdock-Perriera a Sedlacek (2018) mai ond canran bach o 

ganlyniadau disgyblion sy’n cydberthyn yn union â disgwyliadau athrawon, felly ni ellir 

dweud yn sicr bod disgwyliadau’r athrawes yn mynd i gael unrhyw effaith pendant ar 

gynnydd a datblygiad Grŵp A. 

 

Ni ellir barnu’r athrawes ag arsylwyd yn y digwyddiad beirniadol o gwbl, gan fod 

gwahaniaethu effeithiol sy’n sicrhau bod anghenion academaidd pob disgybl unigol yn cael 

i’w cwrdd, a’u bod nhw’n cael i’w herio digon, ond nid yn ormodol, yn broses cymhleth (Long, 

et al., 2011). Yn ôl Hattie (2012), rhaid i athrawon sicrhau eu bod nhw’n gallu pennu ar ba 

lefel mae pob disgybl unigol o fewn y dosbarth yn gweithio ar, a lle maent yn anelu i fod ar 

ddiwedd uned o waith er mwyn sicrhau gwahaniaethu effeithiol. Gellir casglu’r wybodaeth 

yma drwy asesu ffurfiannol sydd yn digwydd yn gyson, neu trwy asesu crynodol sy’n 

cyfrannu tuag at atebolrwydd yr ysgol trwy brofion diwedd tymor neu arholiadau allanol 

(Black & Wiliam, 1998; Aubrey & Riley, 2019). Awgryma Davies (2006) bod yna digonedd o 

ddata yn cael i’w casglu o ganlyniadau asesu crynodol, sy’n caniatáu i’r athrawon 

gwahaniaethu’r disgyblion mewn modd effeithiol yn ôl eu canlyniadau a gwybodaeth bynciol 

flaenorol. Gellir cytuno i raddau â’r ddadl yma, gan allai’r data a gasglwyd o asesu crynodol 

fod o ddefnydd yn y cyd-destun yma (Davies, 2006). Ond, wrth ystyried hyn yn cyd-destun y 

digwyddiad beirniadol, roedd disgyblion Blwyddyn 3 ond ar eu hail wers Saesneg erioed, 

gan mai yn CA2 mae gwersi Saesneg yn cael i’w cyflwyno i’r disgyblion yn gyntaf. Oherwydd 

hyn, nid oedd gan yr athrawes unrhyw ddata ar lwyddiant neu gwybodaeth blaenorol y 

disgyblion o Saesneg. Yn deillio o hyn, gellir dadlau bod gwahaniaethu’r disgyblion yn y cyd-

destun yma yn fwy anodd byth oherwydd diffyg data o asesiadau crynodol (Davies, 2006).  

Ond, agwedd lawn mor bwysig o fewn addysg yw’r defnydd cyson o AaGD neu asesu 

ffurfiannol sydd yn gallu cael i’w wneud cyn, yn ystod neu ar ôl wers, gan ganiatáu i 

athrawon addasu’r addysgeg i’r disgyblion maent yn eu haddysgu (Aubrey & Riley, 2019; 

Black & Wiliam, 1998). Dywed Black & Wiliam (1998) bod yna bedair elfen hanfodol sydd 

rhaid i’w ystyried wrth ddefnyddio AaGD sef: y defnydd o gwestiynu a thrafodaeth effeithiol, 

ymwybyddiaeth y disgyblion o’r meini prawf neu’r hyn sydd angen arnynt i lwyddo, y gallu i 

hunanasesu’n feirniadol ac adborth adeiladol. Dadleuwyd bod nifer o fanteision i ddefnyddio 

AaGD gyson, gan gynnwys cyrhaeddiad uwch ar gyfer disgyblion llai abl, adborth defnyddiol 

sy’n helpu’r disgybl unigol i ffynnu a chyrraedd ei darged personol a llai o ddisgyblion yn 

poeni am fethiant gan fod yna fwy o atebion derbyniol i gwestiwn (Black & Wiliam, 1998). 

Cefnogwyd ymchwil cynnar Black a Wiliam (1998) ar AaGD gan ymchwil pellach a 

dangosodd bod defnyddio’r technegau yn cynyddu cyrhaeddiad academaidd disgyblion a'u 

bod yn gymorth i athrawon wrth iddynt geisio gwahaniaethu (Ozan & Kıncal, 2018; Doubet, 

2012; McGlynn & Kelly, 2017; Keeley, 2019). Er wnaeth yr ymchwil pellach a soniwyd am 

gael i’w chynnal dramor, mae defnyddio technegau AaGD yn un o’r 12 egwyddor addysgeg 

ag argymhellodd Donaldson (2015) ar gyfer ysgolion Cymru yn yr adroddiad Dyfodol 

Llwyddiannus. Cefnogir hyn y safbwynt bod AaGD yn hanfodol o bwysig o fewn addysg, yn 

enwedig wrth ystyried bod defnydd effeithiol o dechnegau AaGD yn cael effaith arwyddocaol 

ar gyflymder y broses o ddysgu (Donaldson, 2015; Wiliam, 2018).  

Er hyn, nodwyd Black a Wiliam (1998) bod yn rhaid i unrhyw ryngweithiad rhwng athrawon a 

disgyblion fod o ansawdd uchel er mwyn sicrhau nad yw ymateb yr athrawon yn amharu ar 

greadigrwydd ac annibyniaeth y disgyblion wrth iddynt geisio datrys y dasg, ac i sicrhau nad 

yw’r disgyblion ond yn ateb yn y ffordd ddisgwyliedig. Yn ôl yr ymchwil, mae rhai athrawon 

yn gweld hi’n anodd fod yn hyblyg wrth dderbyn ateb annisgwyliadwy, yn enwedig os maent 

yn disgwyl ateb penodol arall (Black & Wiliam, 1998). Wrth gymhwyso hyn i’r digwyddiad 

beirniadol ag arsylwyd, mae’n bosib dadlau gwnaeth yr athrawes rhwystro ar ymreolaeth y 

disgyblion. Wrth geryddu’r disgyblion am herio’u hunain, mae’n bosib dros gyfnod hirdymor 

gallai hyn achosi i’r disgyblion ofni mentro defnyddio atebion eu hun, gan arwain at 

ddisgyblion ond yn ymateb yn y ffordd maent yn credu mai’r athrawes eisiau iddynt i ymateb 

(Black & Wiliam, 1998). O bosib, gallai hyn leihau ar gymhelliant cynhenid y disgyblion, sef 

yr angen i wella a herio’u hun, a olygir bydd y disgyblion yn fwy ddibynnol ar ffactorau 

echblyg fel ffynhonellau o gymhelliant i lwyddo, megis canmoliaeth neu gwobrau (Hattie, 

2012). Oblegid hyn, gellir dadlau efallai pe byddai’r athrawes wedi defnyddio rhagor o 

strategaethau AaGD yn flaenorol ac yn ystod y wers, efallai ni fyddai hi wedi ymateb trwy 

geryddu’r disgyblion wrth iddi naill ai rhagfynegi allai hyn i ddigwydd gan yna addasu’r wers 

neu sylweddoli yn ystod y wers bod y disgyblion yn gwneud yn well na ddisgwylir (Black & 

Wiliam, 1998). Yn ychwanegol, gallai’r defnydd o AaGD rhoi sail fwy cadarn i wahaniaethu’r 

athrawes, gan fod hyn yn golygu ei bod hi’n asesu cynnydd pob disgybl yn gyson, gan yna 

gwneud addasiadau i’r cwricwlwm lle bo angen er mwyn sicrhau ei fod yn addas ar gyfer 

anghenion penodol pob disgybl unigol (Black & Wiliam, 1998; Doubet, 2012; McGlynn & 

Kelly, 2017). Ond, rhaid ystyried ei bod hi’n gynnar iawn yn y flwyddyn academaidd pan 

wnaeth y wers gael i’w arsylwi, sy’n golygu efallai nad oedd yr athrawes wedi cael siawns i 

ddefnyddio amrywiaeth o strategaethau AaGD eto. Dywed Estyn (2018a, tud.6) bod 

‘assessment for learning strategies are developing suitably in most classes’ yn yr ysgol, sy’n 

ymhlygu bod yr ysgol yn defnyddio strategaethau AaGD yn dda ar y cyfan. Gellir hefyd 

dadlau efallai nad oedd yr athrawes hollol ymwybodol o gryfderau a gwendidau'r disgyblion 

eto gan mai ond data crynodol o asesiadau'r flwyddyn cynt oedd ar gael iddi wrth iddi geisio 

gwahaniaethu’r disgyblion. 

 

Adfyfyrio 

Dadleuwyd llawer o ymchwilwyr bod yn rhaid i ymarferwyr adfyfyrio’n gritigol ar eu profiadau 

er mwyn gwella’u hymarfer (Bassot, 2016; Kayapinar, 2016; Del Carlo, Hinkhouse & Isbell, 

2010). Caniateir hyn i athrawon gwella’u datblygiad proffesiynol trwy sicrhau eu bod nhw’n 

ceisio cwrdd ag anghenion pob disgybl gan addasu eu hymarfer (Bassot, 2016). Cytuna 

arolygwyr Estyn (2018b) bod ymarfer adfyfyriol yn nodweddiadol o ysgolion effeithiol. Yn 

ychwanegol, mae Llywodraeth Cymru (2019c, teitl) yn ceisio symud yr ymarfer ymlaen o 

fewn y “Safonau Proffesiynol ar gyfer Addysgu ac Arweinyddiaeth”, gan argymell dylai 

athrawon hybu’r disgyblion i adfyfyrio ar eu profiadau nhw er mwyn iddynt allu adnabod sut i 

herio’u hun. Yn deillio o hyn, gellir dadlau bod adfyfyrio yn ymarfer buddiol, ac felly 

penderfynwyd defnyddio cylchred adfyfyrio Gibbs (1988, dyfynnwyd yn Bassot, 2016) i 

adfyfyrio ar y digwyddiad beirniadol. Fel soniwyd yn gynharach, mae’r defnydd o 

ddigwyddiad beirniadol fel dull yn arwain at adfyfyrio naturiol (Tripp, 1993; Shapira-

Lishchinsky, 2011). O ganlyn, gellir dadlau trwy ddehongli’r digwyddiad beirniadol bod y 4 

cam cyntaf o gylchred adfyfyrio Gibbs (1988, dyfynnwyd yn Bassot, 2016) wedi’u cwblhau’n 

flaenorol yn yr aseiniad: disgrifiad a theimladau yn yr adran Pedwar Pwrpas, a gwerthusiad a 

dadansoddiad yn yr adran Adolygiad Llenyddiaeth. Mi fydd y casgliad a’r cynllun gweithredu 

yn cael i’w amlygu yn yr adran yma. 

Gellir dechrau gan adfyfyrio ar ymateb yr athrawes ar ddiwedd y digwyddiad beirniadol - 

gwnaeth yr athrawes ceryddu’r disgyblion am gwblhau’r dasg mewn ffordd wahanol, a gallai 

o bosib rhwystro ar greadigrwydd ac annibyniaeth y disgyblion pe byddai hyn yn digwydd 

dros gyfnod hirdymor (Black & Wiliam, 1998). O ganlyn, byddai’n fuddiol i ganfod 

strategaethau i sicrhau bod athrawon yn gallu ymdopi ag atebion annisgwyliadwy. Yn ôl 

Holloway (2006), fel rhan o ddatblygiad proffesiynol, mae'n rhaid i athrawon cael 

gwybodaeth bynciol ragorol er mwyn iddynt allu prosesu atebion annisgwyliadwy. Cytuna 

Nilsson a van Driel (2011) â’r datganiad yma, gan gynnig bod cael gwybodaeth bynciol 

ddwfn a thrylwyr yn cynyddu hyder yr athrawon wrth addysgu. Gellir cysylltu hyn gyda dadl 

Black a Wiliam (1998, tud. 7), lle dadleuwyd mai diffyg hyder yr athrawon sy’n achosi iddynt i 

ymateb yn negyddol i atebion anrhagweledig. Yn dilyn hyn, un datrysiad posib yw cynnig 

rhagor o hyfforddiant i athrawon cynradd ar amrywiaeth o bynciau er mwyn codi eu 

gwybodaeth bynciol, fel argymhellodd Nilsson a van Driel (2011). Byddai hyn yn sicrhau bod 

yr athrawon yn hyderus i dderbyn atebion anrhagweledig, gan beidio â chyfyngu ar 

hannibyniaeth a chreadigrwydd y disgyblion (Black & Wiliam, 1998). Yn eu tro, mae’n bosib 

allai ymateb positif yr athrawon i atebion annisgwyliadwy’r disgyblion atgyfnerthu eu bod hi’n 

bwysig i fentro datrys tasgau mewn ffyrdd gwahanol, fel dywed Donaldson am “gyfranwyr 

mentrus, creadigol” (Smart, 2012; Donaldson, 2015, tud. 31). Wrth gymhwyso hyn i gyd-

destun y digwyddiad beirniadol, gellir dadlau efallai bod angen i’r athrawes dyfnhau ei 

gwybodaeth am y pwnc, er mwyn codi ei hunanhyder hi. Fel sgil effaith, efallai byddai’r 

disgyblion yn cael eu cymeradwyo am ddefnyddio’u greddf i ddatrys y dasg mewn ffordd 

unigryw, sy’n cyd-fynd gyda bwriad 4 diben Donaldson (2015). 

Mae gwahaniaethu hefyd yn gallu cael effaith bositif ar gynnydd y disgyblion, er 

cydnabyddwyd bod yna nifer o anawsterau posib sy’n gallu codi wrth ei ymarfer (Anderson, 

2007; Hertberg-Davis, 2009; Hattie, 2012). Gellir dadlau efallai wnaeth yr athrawes ag 

arsylwyd wynebu anawsterau wrth geisio gwahaniaethu yng ngwers Blwyddyn 3, gan fod yr 

her yn ddigonol i rai ond dim yn ddigon heriol i eraill. Awgrymwyd yn gynharach efallai 

digwyddodd hyn oherwydd nad oedd digon o ddata ar wybodaeth flaenorol y disgyblion o’r 

pwnc wedi’u casglu. Felly, byddai’n ddefnyddiol i geisio canfod strategaethau i oresgyn y 

rhwystr yma wrth adfyfyrio. Yn ôl nifer o ymchwilwyr, AaGD yw’r ateb i wahaniaethu effeithiol 

(Black & Wiliam, 1998; Doubet, 2012; McGlynn & Kelly, 2017). Esiampl nodedig yw’r 

defnydd o gwestiynu effeithiol, sef un o’r 4 elfen ag argymhellodd Black a William (1998). 

Dadleuwyd Wiliam (2018, tud. 90) bod cwestiynu yn “provide information for the teacher 

about what to do next” gan ganiatáu iddynt i binbwyntio yn union le mae’r disgyblion ar y 

daith o ddysgu a beth sydd angen iddynt i wneud nesaf. Felly, gellir dadlau pe byddai’r 

athrawes wedi dechrau gan ddefnyddio technegau cwestiynu megis ffyn lolipop neu fyrddau 

gwyn bach i asesu gwybodaeth flaenorol y disgyblion i gyd, efallai byddai hi wedi sylweddoli 

bod y mwyafrif o Grŵp A yn gwneud yn well na ddisgwylir. O galyn, gallai hi wedi addasu’r 

dasg er mwyn herio’r disgyblion ymhellach (Wiliam, 2018). Yn y dyfodol, byddai’n 

ddefnyddiol i ddefnyddio mwy o dechnegau AaGD, megis cwestiynu effeithiol, er mwyn 

symud y dysgu ymlaen (Black & Wiliam, 1998). 

 

Casgliadau 

I gloi, gellir dadlau bod y digwyddiad beirniadol wedi amlygu nifer o wahanol ffactorau sy’n 

gallu cael effaith ar dysgu ac addysgu yn ysgolion cynradd. Fe ddechreuwyd gydag arsylwi 

yn nosbarth Blwyddyn 3 yn Ysgol X, lle arsylwyd digwyddiad a dehonglwyd yn gritigol er 

mwyn ei bennu yn digwyddiad beirniadol (Tripp, 1993). Gwneler hyn er mwyn adfyfyrio ar yr 

hyn a arsylwyd gan fod y safonau proffesiynol newydd yn annog athrawon i adfyfyrio ar eu 

profiadau er mwyn gwella safon yr addysgeg (Llywodraeth Cymru, 2019c).  

Amlygwyd y digwyddiad beirniadol pwysigrwydd gwahaniaethu effeithiol (OECD, 2014). Er 

hyn, gellir cydnabod bod yna nifer o rwystrau sy’n gallu cymhlethu’r broses o wahaniaethu 

megis dim digon o hyfforddiant athrawon a diffyg data crynodol (Hertberg-Davis, 2009; 

Davies, 2006). Felly, er i’r athrawes yn y digwyddiad beirniadol ceisio gwahaniaethu’r 

disgyblion, dadleuwyd efallai gellir gwella canlyniadau’r broses pe bai’r athrawes yn 

defnyddio rhagor o strategaethau AaGD (Black & Wiliam, 1998). Yn deillio o hyn, amlygir 

gallu a gwir ddealltwriaeth y disgybl o’r pwnc, a chaniateir i’r athrawon cael disgwyliadau 

uchel ond cyflawnadwy o’r disgyblion (Black & Wiliam, 1998; Babad, 2015; Donaldson, 

2015). Felly, gellir dadlau er mwyn sicrhau bod ymarfer addysgol yn fuddiol i ddisgyblion, 

rhaid i athrawon defnyddio strategaethau AaGD er mwyn pennu yn union beth sydd angen 

addasu yn yr addysgeg er mwyn caniatáu cynnydd a datblygiad y disgybl (Black & Wiliam, 

1998; Wiliam, 2018). Caniateir hyn i ddisgyblion ffynnu yn unol â 4 diben a 12 egwyddor 

addysgeg Donaldson (2015). 

